
AGAKIZA SI IGIKINISHO ( Igicye cya cumi n’umunani) 

Ntangiye kino kiganiro mbashimira ko mukunda gufata umwanya wanyu kugirango mutege amatwi ibyo Imana iriho itubwira muri ino minsi ikomeye ibanziriza ukugaruka kw’Umwami wacu Yesu-Kristo. Imana ni umubyeyi wacu udukunda kurusha ababyeyi batubyaye ndetse no  kurusha abana twabyaye.  Ni cyo gituma Imana itariho yihanganira na gato, kubona uburyo twebwe abana b’ abantu tutariho twitaho ubugingo bwacu, ahubwo, tukaba, ubuzima bwo muri ino si ari bwo turi gushira imbere. Ni kuri izo mpamvu, kugirango hatazagira uwireguza kutaba yaramenye uko yabigenza ngo abone ubugingo buhoraho, Imana yo ubwayo, yihagurukiye kutwibwirira no kutwiyigishiriza, kugira ngo tutazatahukana amazero tukarimbuka. Nyamara, twige vuba na bwango tumenye, twigishe n’abandi, kuko  Imana ikomeza kumbwira ngo mbabwire ngo : ‘’ Nimuhugukire ibye, abiyobagiza, n’abaninira iby’Imana baragowe. Abisubiyeho, bakava mu nzira impfunganye ijana abantu mu Bugingo buhoraho, bagasubira mu nzira yagutse ijana abantu mw’irimbukiro, ni bo benshi. Kandi tumenye ko  abakurura ibirenge, ko bazatahukana zero ‘’. Harabantu bari gushakira Imana aho itazabonerwa. Mureke gushakira Imana mu Madini, mureke kuyishakira mu bana b’abantu, mureke kuyishakira mu bigirwamana no muri za Nyabingi. Aho hose si ho muzayibonera, muzayibonera muri Yesu-Kristo ari we Jambo ry’Imana. Ngo nitwambare imbaraga kuko igihe cyo guhemba no guhana kiri bugufi. Imana rero idufashe twese gutega amatwi Ijambo ryayo, idufashe no kurisobanukirwa, kandi idushoboze no kurishira mu bikorwa. Kuko, abariho bakerensa ibyo Imana iri kutubwira, ni bo ubwabo bari kwiciraho iteka. Ngo, nitumenye ko atari igihe  cyo kudamarara, nitwihute twitegure tutazajana umugayo cyangwa amadeni duheraniye Imana n’abantu, tugahusha ijuru “.  

Muri Yohana 12 : 44 – 48, Yesu ngo yakirije ijwi aravuga  ati : Unyizera, si jye aba yizeye, ahubwo, aba yizeye uwantumye. Numbonye, aba abonye uwantumye. Naje mw’isi ndi umucyo, kugirango unyizera wese ataguma mu mwijima. Ariko, umuntu niyumva amagambo yanjye ntayitondere, si jye umuciraho iteka, kuko ntazanywe no guciraho abari mw’isi ho iteka, ahubwo naje kubakiza. Unyanga ntiyemere amagambo yanjye, afite umuciraho iteka. Ijambo navuze, ni ryo rizamuciraho iteka ku munsi w’imperuka. Amen. N’ukuri, Ijambo ryose ryavuye mu kanwa k’Uwiteka Imana yacu, nitutaryitaho, ni ryo rizaducira urubanza ku munsi w’amateka. N’ubu, Imana iracatubwira kugirango hatazagira ugira icyo yireguza. 

Muri Ezekiyeri 30, muzayisomere yose. Ariko amagambo ngiye kubabwira ari muri kino gice, si ayo kubatera ubwoba nk’uko bamwe babivuga ngo  harabariho bavuga iterabwoba. Ntabwo ari iterabwoba, nukugirango hatazagira uwirarira ngo n’amahoro kandi atayahari. Nukugirango hatazagira abatungurwa ngo bonywe nk’uko ubutumwa bwa 2012 butubwira ko hariho abagiye kwonywa kuko basinziriye. Imana iriho idukangura, ngo nimukanguke muve mu bitotsi, umunsi w’Uwiteka, umunsi w’amateka y’Imana, uregereje. Imana iratuburira kuko idukunda nk’uko yavuze muri Amosi 3 : 7 iti : ‘’ Ni ukuri, Uwiteka Imana ntizagira icyo ikora, itabanje guhishurira abagaragu bayo b’abahanuzi ibihishwe byayo. ‘’. Tumenye ko Imana yahagurukiye gusoza ibyo yatubwiye byose. Twisubireho twakire umugisha w’Imana tureke kwakira umuvumo. 

Ijambo rero riri muri Ezekiyeri 30 riratubwira mu magambo make riti : Nimwumve uko Umwami Uwiteka avuga ati : ‘’ Nimuboroge uwo munsi uzabona ishyano. Kuko umunsi ugeze bugufi. Ni ukuri, umunsi w’Uwiteka uri hafi, uzaba umunsi w’ibicu, ube igihe cy’abanyamahanga. Abanyamahanga ari bo banyabyaha, bazajana n’abantu b’uruvange bose, abananiwe kwivangura n’abo badasangiye urugendo, abananiwe kwivangura n’ab’isi, abananiwe kwivangura n’ababayobya, abananiwe kwivangura mu ruvange rw’amadini, abo bose bazajanana n’inkozi z’ibibi zose, barimburanwe n’ibigirwamana byabo. Abahagarikiye abanyabyaha na bo bazagwa. Ndetse n’abafasha babo na bo bazagwa. Ba ntirumveho bazagwa, abiraye n’abiyobagiza na bo ntibazasigara. Abigize ba sindabibazwa, ba ntibindeba na bo bazagwa. Abiremeye ibihome, bibabuza kugera ku Mana na bo bazagwa. Ndetse na babereye abandi ibikuta bakababuza kugera ku Mana, bakitambika hagati y’Imana n’abandi bantu na bo bazabizira, bazabona ishyano. Urumva rero mu by’ukuri, tugomba kuba maso, kandi tukagendana ubwenge, hatagira abaduhendesha ubwenge bwabo ngo batuvangire dutakaze connexion n’Imana yacu, tukava mu nzira y’Agakiza. Abatari maso, umunsi w’Uwiteka ntibazawuva i mbere.     

Twibutsanye rero ko ari icyumweru cya cumi na munani tuganira ku mfunguruzo eshatu zifungura ijuru arizo : Agakiza, amaraso ya Yesu - Kristo, imirimo. Twatangiriye ku rufunguruzo rwa mbere ari rwo Agakiza. Twavuze ko Agakiza ko ari Yesu, ko ari Ijambo ry’Imana. Tuvuga ko Agakiza kazanwe mw’isi n’Imana ko katazanywe n’umuntu n’umwe cyangwa idini na rimwe. Kazanywe na Data wa twese, Uwiteka, ni we waduhaye Umwana we w’ikinege ariwe Yesu- Kristo kugirango adukize.  

Twavuze ko kugirango dusobanukirwe neza Agakiza icyaricyo, tumenye n’ingene twakizwa, ndetse  n’ingene twagendera mu Gakiza, tuzakaganiraho twishura ku bibazo 7 bikurikira :

· Agakiza ni nde ? 

· Agakiza kazanwe na nde mw’isi ?

· Kubera iki Agakiza kaje mw’isi ?, katumariye iki ? 

· Dukizwa gute ? Dikizwa iki ?  

· Intambwe zo mu Gakiza ni izihe ? 

· Ese abadakijijwe ntabwo bazaja mw’Ijuru ? 

· Kubera iki hariho abantu badakizwa ? 

Ibibazo 4 bya mbere, tumaze kubiganiraho mu buryo burambuye . Ku kibazo cya gatanu kitubaza intambwe zo mu Gakiza izarizo, twatangiye kuziganiraho mu byumweru bishize, tuvuga ko kugirango dukizwe tumaramaze ko tugomba gukora intambwe 5 : Uguhitamo, ukwimuka, ugusezerana, uguhinduka, ugukora imirimo myiza. Intambwe ya mbere, twarayiganiriyeho mu buryo burambuye. Ubu turiho tuganira ku ntambwe ya kabiri, ariyo Kwimuka. Kwimuka, ariko kwihana ariko kwiyeza, twavuze ko iyo ntambwe nayo ko igizwe n’intambwe 3:  kwiyambura, kwiyuhagira no kwambara. Igice kijanye no kwiyambura, twarakirangije ubushize. Uno munsi turaganira ku gice kijanye no kwiyuhagira. 

2.  KWIYUHAGIRA
Intambwe ya kabiri yo kwimuka ni ukwiyuhagira. 
Nk’uko twabivuze tugitangira, iyo tugomba kuva mu ngo zacu, tugasohoka tukaja ahandi hantu cyangwa aho duhura n’abandi, turiyambura imyenda twambara mu ngo zacu, twarangiza tukiyuhagira, hama tukambara indi myenda. 

No mu buryo bw’Umwuka ni uko bimeze. Iyo tugomba kuva munsi y’Ubwami bwa Satani twimukira munsi y’Ubwami bw’Imana, ntabwo bishoboka ko tugerayo dusa uko twasaga, ntabwo tugeranayo imicyafu y’imitima yacu ari byo byaha twakoreye kwa Satani aho twari twarabereye imbohe. Mu Bwami bw’Imana ni ahera, tugomba kuhagezwa no kuba twejeje. Imana ni iyera, tugomba natwe kwera nka we, kugirango tube dukwiriye kuyegera no kuba munsi y’ubutware bwe. 

Iyo wamaze kurushwa n’ibyaha, ugafata ingamba yo gukizwa ukakira Yesu-Kristo, ugomba kuva mu ngeso za kamere nk’uko dushobora kuzisomera mu Bagalatiya 5 : 19-21, aho Pawulo yatubwiye neza ingeso za Kamere izarizo, zidutandukanya n’Imana. 

Intango yo kwisubiraho tukabivamo, ni ukubanza tugafata umwanya wo kwisuzuma neza tukamenya ibyaha byose twakoze imbere y’uko twakira Agakiza, noneho tugafata ingamba yo guheba kubikora. Na none, kwakira Agakiza noneho tugashishikara gukora ibyaha nk’uko twabikoraga kera, nta cyo byaba bimaze. Kuko, gukizwa, ni ugukizwa kamere y’icyaha ari yo kamere ya Satani, ukagira kamere y’Imana ariyo kamere yo gukora ibyiza. Ni ukuva mu bibi ugakora ibyiza. 

Guheba kubikora rero, bitangirira mu kwicuza, tukabona kandi tukumva ko biduteye isoni, noneho, tukihana, twatura ibyaha byose twakoze. Uwo, ni umurimo dukora twitonze, buhoro buhoro. Imana ntabwo ifata chronometre ngo ivuge ngo nurenza amasaha aya naya utararangiza kwihana, ndakujugunya, cyangwa ati : Ndakwica. Oya Imana itugenza buhoro kandi Imana ni yo ibidufasha. Imana irabizi neza ko kuva muri kamere y’icyaha twavukiyemo ko bitoroshe. Ni cyo gituma atugenza buhoro ataduhutaza. Icyo Imana ishaka, ni uko uca bugufi ugahorana umutima wihana mu gukunda gusaba imbabazi,  ukagira n’ishaka ryo kubivamo, ukamwereka ubwo bushake bwo gutandukana n’ikibi. Imana nayo irabigufashamo. Ikaja ikwibusta ibyo udakora neza, ikaja igukosora ikubwira uko ugomba kubigenza kugirango ubabarirwe kandi ubivemo. 

Muri Yesaya 52 : 9-12, Ijambo ry’Imana riratubwira riti : ‘’ Ni muturagare muririmbire hamwe munezerwe mwa myanya y’I Yerusalemu mwe yabaye imyirare, kuko Uwiteka ahumuriza abantu be, acunguye I Yerusalemu. Uwiteka ahina umwambaro wo ku kuboko kwe kwera imbere y’amahanga yose, impera z’isi zose zizabona Agakiza k’Imana yacu. Nimugende nimugende musohokemo ntimukore ku kintu cyose gihumanye muve muri Babiloni hagati. Yemwe bahetsi bahetse ibintu by’Uwiteka, murajye  mwiyeza. Ntimuzavayo mwiruka, kandi ntimuzagenda nk’abahunga, kuko Uwiteka azabaja imbere, Imana ya Istraeli ni yo izabashorera “.  

Hano muri Babiloni hagereranywa no mu byaha kwa Satani. Ngo duhahunge, ngo ariko ntituzavayo twiruka nk’abahunga, tuzavayo buhoro buhoro, Imana yacu ariwe Data, ni we azadushorera, kandi ni we azatuja imbere. 

Tugomba rero kwatura ibyaha twakoze. Dushobora kubyaturira umukozi w’Imana, cyangwa tukabyaturira imbere y’Itorero, ndetse no muri za groupes dusengeramo. Tugomba gusaba imbabazi Imana z’ibyo twari twarakoze tutarakira Agakiza byose kugirango tubabarirwe, hama tugahora twatura ibyaha uko hagize akantu na gato kadutandukanya n’Imana.  

Ijambo ry’Imana riratubwira neza uko tugomba kubigenza. Kwihana ibyaha, ntabwo ari ugufatira ingamba mu mitima yacu gusa, ngo tugerageze kubireka, tugomba no kubyatuza akanywa kacu ko tubyihanye, ko dufashe ingamba yo kutazabisubiramo. Kwihana birimo ibyiciro 4
a. Ugomba kubanza wewe ubwawe ukibabarira
Kwiyuhagiraho imyanda yose y’ibyaha, ni ukubanza wewe ubwawe ukibabarira. Ukemera koko ko ari wewe wabikoze, ukavuga uti Mana, ni byo narabikoze, sinabihakana mbabarira.  Nyamara akenshi ibyo dukora tutaramenya Imana, ibyinshi tubikorera mu bujiji, kubera ukutamenya ubushake bw’Imana, ubundi, tukabikora tuzi ko ari bibi, ariko kamere ikatunesha. Ibyo byose, ni ibituma nawe wibabarira, noneho, iyo umaze kwibabarira, ucya wumva ko n’Imana ikubabarira. Hari abantu batazi kwibabarira, noneho bakumva ibintu bakoze n’Imana itabasha kubibababarira. Iyo, ni icyo twita sentiment de culpabilite. Umwanzi ahora akwumvisha ko naho wasaba imbabazi, ibyo wakoze birarengeje, ntiwababarirwa. Imana, nta na kimwe itababarira, dupfa gusaba imbabazi twicujije by’ukuri, kandi tukabinyuza mu nzira yatubwiye, kandi tukihanira kureka, atari ugupfa kubikora nk’umuhango bitavuye ku mutima. Tugomba gufatira ingamba mu mitima yacu, mu bitekerezo byacu, hama tukabyatura twemeza ku mugaragaro ko ibyo twakoze ari bibi kandi ko  tutakibisubira.   

b. Tugomba gusaba imbabazi abo twababaje. 

Tugomba gutekereza ku bantu bose twababaje mu buryo bunyuranye, tukabasanga, tukabasaba imbabazi. Ndetse, tugasubiza no mu buryo ibyo twaba twarangirije nyimba bishoboka. Nyimba twaribye, dusubize ibyo twibye. Nyimba tutakibifite, tubahe indishi. Nyimba twarababesheye abandi, tubasubize icyubahiro twabakuyeho, tunyure aho twabararaje hose, tuvuge ko twababesheye.  

Umwami Yesu yabitwibwiriye muri aya magambo ati : ‘’ Nuko, nujana ituro ryawe ku gicaniro, ukahibukira mwene so ko afite icyo mupfa, usige ituro ryawe imbere y’igicaniro ubanze ugende wikiranure na mwene so, uhereko ugaruke uture ituro ryawe “ . Matayo 5 : 23 -24 

Urumva rero, no gusenga, kugirango amasengesho yawe yumvikane, banza wiyunge n’abo mufite icyo mupfa, ni ho Imana izakwishimira. Nyimba utameraniye neza n’abantu, ufite ibyo wababangamiyemo, banza wikiranure na bo, ureke kwishushanya imbere yabo. Basabe Imbabazi, n’Imana izaheraho iziguhe. 

Zakayo yatubera urugero. Zakayo amaze kwakira Umwami Yesu akamucumbikira anezerewe, agafata ingamba yo gukizwa ngo ave mu byaha, yabwiye Umwami Yesu ati : ‘’Dore Databuja, umugabane wanjye w’ibintu byanjye ndawuha abakene, kandi umuntu wese nambuye, ndabimuriha kane. Yesu aramusubiza ati : Uyu munsi Agakiza kaje muri iyi nzu, kuko nawe uri umwana wa Aburahamu, kandi Umwana w’umuntu yazanywe no gushaka no gukiza icyari cyarazimiye ‘’. 
Zakayo, amaze kwakira Agakiza, yaciye yihana, abwira Yesu uburyo yahora yambura rubanda, abisabira imbabazi, arangije, asubiza mu buryo ibyo yangirije, asubiza ibyo yanyuruje, abikuba incuro 4, yungukira abo yari yarambuye. Uko, ni ko kwihana nyakuri. Na twe, ni ko tugomba kubigenza. 
c. Tugomba kubabarira abatubabaje bose tukabakunda, tukabagirira neza 
Tugomba gutekereza neza ku bantu boba baratugiriye nabi  twoba tutarababarira tukabababarira. Iryo ni itegeko ry’Imana. Kandi Imana yabitubwiye incuro nyinshi. Umuntu utababarira, ntazabasha kubona Imana. Kuko umutima we uzaba ushaririye, uzaba urimo ibikomere, kandi Imana ntiza ibana n’imitima idafite amahoro n’akanyamuneza. Pawulo we yayise imitima ihumanye. Tugomba rero guhumanura imitima yacu tubabarira bose, kandi tubabarira byose ata na kimwe gisigaye. N’aboba baratwiciye abantu tugomba kubababarira. 

Umwami Yesu igihe yatwigishije gusenga yaratubwiye ngo tuje mu byo dusaba Imana tumusaba kuduha ubushobozi bwo kubabarira. Mu by’ukuri, ntibyoroshe. Atari Imana ibidushoboje ntitwabibasha. Buriya, gusaba imbabazi bisa n’aho aribyo byoroshe, ariko kubabarira umuntu yakugiriye nabi akurenganya, atari imbaraga z’Imana zigushoboje, ntiwabyishoboza. Umwami Yesu rero yaratubwiye ati : Nimusenga mu masengesho yanyu ntihakaburemo iri Jambo go : ‘’ Uduharire imyenda yacu nk’uko natwe twahariye abarimo imyenda yacu’’.  Kuko nimubabarira abantu ibyaha byabo, na So wo mw’IJuru, azabababarira ibyaha byanyu, ariko nimutababarira abantu, na So nawe, ntazabababarira ibyaha byanyu.  ( Matayo 6 : 12, 14 ).

 Urumva rero, kugirango tubabarirwe, haricyo natwe bidusaba, ni ukubanza kubabarira abatubabaje bose, kandi natwe tugasaba imbabazi abo twababaje. Kandi, tugomba kugira ubutwari bwo kubabarira n’abatadusabye imbabazi. Tugomba kwibohora mu buryo bwose, tukikuraho umugayo wose Imana itubonana, ndetse n’uwo abantu batubonana, tugomba kuwikuraho.  
Umwami Yesu ageza kubabarira kure cyane. Ntatubwira kubabarira abatugiriye nabi gusa ngo bibe bikwiriye, ahubwo adutegeka no kubakunda. 

Muri Luka 6 : 27, Yesu yaratubwiye ati : ‘’Ariko ndababwira mwebwe abumva ngo : Nimukunde n’abanzi banyu, mugirire neza ababanga, mwipfurize neza ababavuma, musabire ababangiriza. ……………, mugurize abantu mudatekereza ko bazabishyura. Ni bwo ingororano zanyu zizaba nyinshi, namwe muzaba abana b’Isumbabyose, kuko igirira neza ababi n’indashima. Mugirirane imbabazi nk’uko So nawe azigira ‘’. 
Lero kugirango wemerwe n’Imana ko uri umwana we, ugomba kwuzura ubuntu, ukagira urukundo rwuzuye impuhwe rutarobanura, nk’uko Data ameze. Yanga icyaha ntiyanga abagikora. Natwe, tugomba kwanga ibibi abandi badukorera, ariko bo tugashishikara tukabakunda. Ku nabi badukoreye, tukabitura ineza. 

Mu Baroma 12, 17- 21 Ijambo ry’Imana rirongera rikaduhugura neza riti : ‘’ Ntimukiture umuntu inabi yabagiriye. Niba bishoboka mu rwanyu ruhande, mubane amahoro n’abantu bose. Bakundwa, ntimwihoranire, ahubwo umwanzi wawe nasonza, umugaburire, nagira inyota, umuhe icyo anywa, kuko nugira utyo, uzaba umurunzeho amakara yaka ku mutwe. Ikibi cye kukunesha, ahubwo unesheshe ikibi icyiza ‘’. 
d. Kwatura ibyaha byacu 

Nk’uko twabivuze kare, dushobora kwaturira umukozi w’Imana, twihereranye turi babiri, akatugira inama, akadusengera, akadusabira imbabazi, Umwami Yesu akatubabarira. 

Dushobora no kwaturira ibyaha byacu imbere y’Itorero ry’Imana, umushumba akadusabira imbabazi, cyangwa umukozi w’Imana wese uhari, tukababarirwa. 

Dushobora kwaturira ibyaha byacu muri za groupes z’amasengesho dusengeramo. Ubundi, imbere yo gutangira gusenga, ndetse n’imbere yo gutangira amateraniro, twagombye kubanza kwatura ibyaha byacu tukiyeza, kugirango iteraniro ryacu ribe iryera n’Imana ibashe kuza kutuyobora no kubana natwe. 

Kwatura ibyaha byacu kugirango tubabarirwe, tubitegekwa n’Imana, kandi mu bubasha Yesu yasigiye intumwa ze, harimo ko bagomba kubabarira ibyaha, kandi Yesu yarababwiye ngo ibyo bazaboha kw’isi bizaba biboshe no mw’ijuru, n’ibyo bazabohora mw’isi, bizaba bibohoye no mw’ijuru. 

Muri Yohana 20 : 21 Yesu amaze kuzuka yiyereka abigishwa be arababwira ati : ‘’Amahoro abe muri mwe. Uko Data yantumye nanjye ni ko mbatumye, amaze kuvuga atyo, abahumekeraho ati : Nimwakire Umwaka Wera. Abo muzababarira ibyaha bose bazaba babibabariwe, abo mutazabibabarira bose bazaba batabibabariwe’’ Urumva rero, uko Data yamutumye kubabarira abari mw’isi atamutumye kubaciraho iteka, natwe ni ko bimeze, abahamagariwe n’Umwami Imana gukora umurimo we, bafite ubwo bubasha bwo gusabira abandi kugirango bababarirwe. 
Ubundi, hari n’andi magambo ari muri Bibiliya aduhugurira gusaba imbabazi Imana twatura ibyaha byacu. Ni ko Imana yabitegetse. Ntihakagire rero umuntu azababesha ngo ababwire ibindi. No mu butumwa bwihariye buduhamagarira kwihana nza kubagezaho tuja kurangiza kino kiganiro, muraza kwumva ko na none, Imana iri kutwibutsa uburyo tugomba kwihana ko ari ukwaturirana ibyaha byacu. Imana iratubwira ko hari abantu bari kwibesha ngo barababariwe kandi batababariwe kuko bakomeza bakaba mu mwijima kubera ko batinya kwatura ibyaha byabo, bakihana rwireshwa bakanyegeza ibyaha byabo mu ndiba z’imitima yabo bakiyerekana uko batari, ngo ni akazi kabo. Abo ni abariganya, kandi ngo nimwumve : Umutima wuzuyemo uburiganya, wirukana Umwuka Wera, kandi ngo Imana igiye gutandukanya abana n’inzoka.  

Amagambo y’Imana akurikira, arabitubwira na yo neza ati :  
’’ Mwaturirane ibyaha byanyu musabirane, kugirango mukizwe’’. Amen ( Yakobo 5,16).                                                                                   ‘’Uhisha ibyaha bye ntazagubwa neza , ariko ubyatura akabireka, azababarirwa’’. Amen.                  ( Imigani 28, 13 ).  
 Iyo watuye ibyaha byawe Imana irakubabarira, Umwami Yesu akakwuhagiza amaraso ye ugasigara wera de . ‘’Nituvuga ko ari nta cyaha dufite, ukuri kuba kutari muri twe, ariko nitwatura ibyaha byacu, ni yo yo kwizerwa kandi ikiranukira  kutubabarira ibyaha byacu no kutwezaho gukiranirwa kose. ‘’ Amen. ( 1 Yohana 1, 8-9 ). 
Umwami Yesu, ahora adutegereje adutegeye amaboko, kugirango igihe cyose twiyanduje ahagurukire kutweza. Icyo adusaba gusa ni kimwe : Ni ukwatura ibyaha byacu nk’uko twakomeje kubivuga. 

Umuntu yakwibaza kubera iki tugomba kwaturira ibyaha byacu abandi bantu, tutaja imbere y’Imana gusa ngo abe ariwe twaturira. Nakomeje kubitekerezaho, ariko ku bwanjye nasanze Imana iba ishaka kuducisha bugufi no kutwumvisha ko tugomba guterwa isoni n’ibyo twakoze , bigatuma dushira imbaraga mu kureka gukora ibyaha. Kuko na none biteye isoni guhora watura ibyaha bimwe. Kwatura ibyaha byawe, bigushiramo kwihanira kureka. 

Ikindi, nasanze nk’uko twabivuzeho mu biganiro byatambutse byavuga ku kungene dukizwa ko dukizwa n’Ijambo ry’Imana kuko icyicyaro cy’Ijambo aricyo kiyobora izindi ngingo z’umubiri zose, icyo twatuje akanywa cyose, umubiri wacu uca witegurira kugishira mu ngiro. Nyimba rero twatuje akanywa kacu ko icyaha runaka tucihanye, ko twiyemeje kutazasubira kugikora, ingingo z’umubiri wacu, zica zitegurira kukireka no kukizinukwa. 
Mu Byahishuwe 22 : 14, Ijambo ry’Imana ritubwira riti : ‘’Hahirwa abamesura ibishura byabo kugirango bemererwe kwegera cya giti cy’ubugingo’’ . 
1 Abatesalonike 4 : 7 Ijambo ry’Imana riratubwira riti : Imana ntiyaduhamagariye kwanduzwa, ahubwo yaduhamagariye kwezwa. Ni cyo gituma uwirengagiza ibyo ataba ari umuntu yanze, ahubwo aba yanze Imana iha mwese Umwuka  wayo Wera.

Imana rero iradusaba guhora twicuza tukatura ibyaha byacu tugasaba Imana imbabazi, igihe cyose twibonaho umugayo kugirango duhore twejeje. Kuko nk’uko Imana yabivuze, abatejeje ntibazabona Umwami Imana. Dusabwe rero kudakomeza gukinisha ibyaha, duhore twitunganije, twitegurira guseruka imbere y’Intebe y’Imana tudakorwa n’isoni. Ibyaha, ntitukabitindane, tubyiyambure vuba na bwango. Twirirwe nk’abatiriza umunsi, kandi turyame nk’abatazabyuka. Gukina byararangiye. Twiyeze amanywa n’ijoro, kugirango tubashe kubana n’Imana muri ino si, n’ inyuma y’ubu buzima. Utazabanira n’Imana mw’isi, ntabwo azabanira nawe mw’ijuru. Ijuru ritangirira mw’isi, n’umuriro n’ukwo. Ingaruka z’ibyo dukora, tuzabanza kuzisogongerera mw’isi. Imana itubwira ko nta mahoro y’abanyabyaha.
e. Kubatirizwa mu mazi menshi.  
Ijambo kubatiza risobanura ‘’ Kwibiza ‘’  mu mazi cyangwa se  ‘’ kwinika ‘’. 

Uhereye mu gihe cya Yohana umubatiza, ukageza mu gihe cy’Intumwa ndetse no mu mateka y’Itorero, usanga umubatizo ari umuhango wagiye ukorerwa abizera bose. Ntabwo ari umuhango washizweho n’idini runaka, ahubwo, ni itegeko ry’Umwami Imana. 

Ibi bigaragazwa n’Ijambo Yesu yabwiye Yohana yanze kumubatiriza aramubwira ati : ‘’ Emera ubikore  kuko aribyo bidukwiriye ngo turangize  gukiranuka kose ‘’.  ( Matayo 3, 15). Kugirango dukore ubushake bwa Data bwose, tube abana bumvira, mbatiriza mu mazi menshi kuko ni Data yabitegetse, ni cyo Yesu yashatse kubwira Yohana. Tugomba kumenya rero ko gukora ibyo gukiranuka ko ari ugukora ibyo Imana ishaka. 
Tugomba kumenya ko kubatirizwa mu mazi menshi ko ari itegeko ry’Imana, Ibyo turabisanga mu mirimo Yesu yasigiye intumwa ze yarazibwiye ati : Nuko, mugende muhindure abantu bo mu mahanga yose abigishwa, mubabatiza mu izina rya Data wa twese, n’Umwana na Mwuka Wera. ( Matayo 18 : 19 )  Intumwa zubahirije iyo nshingano. Abo babwiriza ubutumwa bwiza bose, bakizera, barabatirizaga, bakimara kwihana. ( Ibyakozwe n’Intumwa 2 : 38 -41). 
Ntabwo umubatizo ari wo wakizaga ibyaha, ni umuhango wakorerwaga abantu bamaze kwizera no kwihana ibyaha byabo. Urugero twatanga ni uburyo Koronaliyo n’abo mu rugo rwe bujujwe Umwuka Wera batarabatirizwa mu mazi menshi. ‘’ Petero akivuga ibyo, Umwuka Wera amanukira abumvise ayo magambo bose….. ‘’ Noneho abaza abo bari kumwe ati : Aba ngaba bahawe Umwuka Wera nka twe, ni nde wabasha kubima amazi ngo babatirizwe ? Ategeka ko babatirizwa mw’izina rya Yesu-Kristo. ‘’ ( Ibyakozwe n’Intumwa 10 : 44-48 )        

Kubatiriza mu ruhanga byakomotse kw’Itorero rimaze kuva mu murongo w’Ijambo ry’Imana, abanyamadini bamwe batangiye guha umubatizo agaciro udafite. Icyo gihe ni ho batangiye kubatiza abarwayi n’abenda gupfa, ndetse n’impinja ngo batazapfana ibyaha, kuko bibwira ko umubatizo ari wo ukiza ibyaha. Uyaba wakiza ibyaha, cyane cyane nk’uko bivugwa ko ukiza icyaha cy’inkomoko, abana babatirijwe ntibobonetsweho kwikunda nk’abana batabatirijwe. None se, ko bakurana kamere y’icyaha nk’abandi, ubundi uyaba koko umubatizo wakiza icyaha cy’inkomoko, bokuze ari intungane badacumura kuko umuzi w’Icyaha waba wabaranduwemo, kandi bokuze buzuye urukundo. Ubundi, Empereur Constantin na we, ashigikira umubatizo wo mu ruhanga ku mpamvu z’isuku, ndetse, n’ubwirasi burimo, noneho amadini amwe arabishigikira akurikiza ibyo uwo Mwami yategetse. Ndetse n’amadini amwe afuta burundu umubatizo wo mu mazi menshi asigara akoresha gusa umubatizo wo mu ruhanga.   

Umubatizo nyakuri, nk’uko Imana yabitegetse,  n’Umwami wacu Yesu akaba ariwo  abatirizwa kugirango tuzamufateho icyitegererezo, ari wo wo kwibizwa mu mazi menshi, ushushanya gupfa, guhambwa no kuzukana na Kristo. 
 Iyo umuntu yemeye kwibizwa mu mazi, aba yemeye ku bw’icyo gikorwa akoze igihano Imana ihanisha ibyaha ko ari urupfu. Aba ahamije ku mugaragaro ko ahambye imibereho ya kera, ko ahambye ibyaha bye i kuzimu, ko yitandukanije n’ibyaha ndetse n’isi, ko yabambanywe na Kristo ku musalaba. Icyo gihe umuntu wabatirijwe, aba abaye umwe na Kristo mu rupfu rwe mu buryo bw’Umwuka. Aba abambanywe na Kristo mu mubatizo. Muri make, urupfu rwa Kristo ku musalaba no gucungurwa kw’umunyabyaha wihanye, bishushanywa n’umubatizo. 
Mu magambo makeya, kubatizwa ni :

      -   Ugushushanywa na Kristo mu kubambwa kwe . Ibi turabisanga mu Baroma 6 : 6, aho   Ijambo ry’Imana ritubwira riti : « Kandi tumenye iki y’uko umuntu wacu wa kera ko yabambanywe na we, kugirango umubiri w’ibyaha ukurweho, twe kugumya kuba imbata z’ibyaha, kuko uwapfuye aba atsindishirijwe ibyaha. » 
· Ni ugushushanywa na Kristo mu rupfu rwe , nk’uko tubisanga mu Baroma 6 : 3 :                                        Ntimuzi yuko twese ababatirijwe muri Yesu Kristo ko twabatirijwe no mu rupfu rwe. ? . 
· Ni ugushushanywa na Kristo mu guhambwa kwe no kuzuka kwe, nk’uko tubisanga mu Baroma 6 : 4- 5 : ‘’ Nuko rero ku bw’Umubatizo twahambanywe na we mu rupfu rwe, kugirango nk’uko Kristo yazuwe, n’ubwiza bwa Data wa twese, abe ariko natwe tugendera mu bugingo bushya. Ubwo twateranijwe na we gusangira urupfu nk’urwe, ni ko tuzaba duteranijwe na we gusangira kuzuka nk’ukwe.’’

None se umuntu ubatijwe aba ahamije iki ? 

· Aba asezeranye n’Imana yonyene ko yitandukanije n’icyaha icyaricyo cyose. Aba ahamirije Imana n’abamarayika ko yishimiye kwiyegurira Kristo, agashushanywa na Kristo hano mw’isi, akagenda nka we. Uwubatirijwe, aba akurikiye mu buryo bw’Umwuka inzira imwe n’Umwami we. Aba yambaye Kristo, kandi aba abaye umwe na we, kandi aba yiyemeje ku mugaragaro kumwumvira iteka ryose. Ijambo ry’Imana rirabitubwira neza riti : ‘’ Mwese, muri abana b’Imana mubiheshejwe no kwizera Kristo –Yesu, kuko mwese ababatirijwe muri Kristo muba mwambaye Kristo. None, ntihakiriho Umugiriki cyangwa Umuyuda, imbata cyangwa uw’umudendezo, umugabo cyangwa umugore, kuko mwese muri umwe muri Kristo- Yesu ‘’. ( Abagalatiya  3 : 26-28 ) 
· Aba ahamirije isi ko yitandukanije na yo, kandi ko yiyemeje kubaho ku bw’Imana muri Kristo Yesu. 

· Aba ahamirije Satani ko avuye munsi y’ubutware bwe, ko agiye mu butware bwa Kristo kandi ko nta mushikirano agifitanye na Satani. Ijambo ry’Imana rirabitubwira riti : Muri Kristo, ni na mo mwakebwe, gukebwa kutari ukw’intoki, ahubwo, ni ugukebwa kuva kuri Kristo, ariko kwiyambura umubiri w’ibyaha bya kera. Kuko mwahambanywe na we mu mubatizo kandi ni mo mwazuranywe na we, ku bwo kwizera imbaraga z’Imana zamuzuye mu bapfuye.  ( Abakolosayi 2 : 11-12 ) . 
   Ni iki noneho gisabwa ngo umuntu abe akwiriye kubatirizwa mu mazi menshi ? 
Nta kindi dusabwa, dusabwa kuba twarakiriye Umwami Yesu mu bugingo bwacu, tukamwizera nk’Umwami, Umukiza n’Umucunguzi wacu. Twarangiza, tukatura ibyaha byose twakoze imbere y’uko twakira Agakiza, tukabyihana, tugafata ingamba zo kubivamo, no kutagisubira kubikora. Tukabyatura kandi tukabyaturira kureka, tukiyemeza kunyura mu nzira ipfunganye twaciriwe na Yesu-Kristo yo gusa na we no kugenda nka we, tumwumvira iteka ryose. Mu magambo make, ni ukuba twafashe ingamba idasubirwaho yo guhindukirira Imana tukavavanura na Satani. 

Filipo akimara kubwiriza ibya Kristo umunyetiyopiya w’inkone, yizeye Yesu-Kristo. Bageze ku Mazi aramubaza ati : Ni ki kimbuza kubatirizwa ? Filipo aramusubiza ati : Niba wizeye n’umutima wawe wose birashoboka. Uwundi aramusubiza ati : Gose ndizeye Yesu-Kristo ko ari Umwana w’Imana. Filipo acya ako kanya aramubatiriza. ( Ibyakozwe n’Intumwa 8 : 26-40 )

Petero n’izindi ntumwa, bamaze kubatirizwa mu Mwuka Wera, barasohotse batangira guhamya ibya Kristo, noneho abantu bamaze gukorwaho barababaza bati none tugire dute ? Petero yarababwiye ati ni mwihane, umuntu wese muri mwe abatirizwe  mw’Izina rya Yesu-Kristo. 

( Ibyakozwe n’Intumwa 2 : 38 ). 

Rero, kwiyuhagira, ni intambwe ikomeye mu buzima bw’Umukristo kuko Imana ntishobora kuguha ibyayo ucyanduye. Imana ntishobora no kuguturamo utarikuramo ibibi bikubamo. N’Ijambo ry’Imana ntushobora kurigirira inyota no kurisobanukirwa, ngo uritunge mu mutima wawe,  igihe cyose ugifite ibyaha mu mutima wawe, kuko uba ukirimo Satani. Rimera nka za mbuto Yesu yavuga umubibyi yabibye zikagwa mu mahwa izindi zikagwa ku rutare…. Biradusaba rero kwiyuhagira imitima yacu, tukayimaramo icyo ryose, kugirango Imana iduturemo, yo n’Ijambo ryayo na Mwuka Wera. Na Yesu-Kristo yaratubwiye neza ko nta wutera ikiremo gishya ku mwenda ushaje ngo bishoboke. Umwenda musha uca ushaje.                        ( Matayo 9 : 16-17 ). Ibyo kwa Satani rero ntiwabibanisha n’iby’Imana. Nyimba ushaka iby’Imana, banza ujugunye ibyo kwa Satani. Imana ntibangikanywa na Satani.   
Twariho tuganira ku ntambwe ya kabiri yo kwimuka ariyo kwiyuhagira. Twavuze ko twuhagirwa n’amaraso ya Yesu-Kristo igihe cyose twatura ibyaha byacu. Kandi tuvuga ko gufata ingamba zo gupfa ku byaha ko tubihamisha umubatizo wo mu mazi menshi. 
 MWIHANE
UWITEKA IMANA YACU ATUBWIYE ATI :  

Ubutumwa bwanjye bw’uno munsi burabahamagarira kwihana : Ndi kuzunguruka isi ariko ni bake bari kwihana by’ukuri kandi bari guhinduka . Hariho abantu buri mugoroba bihana ibyaha bimwe, bwaca bakabisubiramo. Hama buri munsi bagahora bambaza kubera iki ntabahindura?. Ni ukubera ko Satani yaboshe imitima yabo akaba abafiteho ubutegetsi, kandi mu mitima yabo hakaba hakirimo umwijima, kuberako batinya kwatura ibyaha byabo. Kandi ubwo bwoba babuterwa na Satani. Kuko muri njyewe, nta bwoba nta n’isoni kuko Yesu yaje gupfira ibyaha byanyu. Ni we wikoreye gukorwa n’isoni kwanyu kugirango muzabashe kubaho mu mahoro mwarababariwe. Kuko ndi Imana y’imbabazi, kandi  isangira namwe imibabaro yanyu yose , uwuzansaba imbabazi agahinduka, nzibagirwa gukiranirwa kwe kwose.  Abihana rwireshwa, bakanyegeza ibyaha byabo mu ndiba z’Imitima yabo, bakiyerekana uko batari n’akazi kabo. Baragowe abambesha kuko ngenzura imitima yanyu. Imbere y’uko munagira icyo mumenya, mba maze kumenya impamvu z’ibyipfuzo byanyu n’akantu na gato mushaka gukora. Ntimukabe abapfapfa lero, kwihana kwanyu guturuke mu kwiringira muri njye. Kuko nyimba mwizeye mu mbabazi zanjye, murazi kuva ubwo ko nshobora kubabarira byose. Ariko, kubera ubwirasi bwanyu, muryamanye ibyaha byanyu, mwahaye icyumbi Satani. Kuko umuntu agifite ibyaha mu mutima we, hari ikibanza yabikiye Satani mu mutima we. Ntimugatangare lero nyimba mudahinduka mukaguma muri ba bandi. Nimunyegere, muzababarirwa. Mwihane, nzababarira. Ubu butumwa, bugenewe icyaremwe muntu cyose kuko mwese muhamagariwe kwihana imbere y’uko umunsi w’urubanza ugera kugirango imitima yanyu yezwe.  Nsabye abantega amatwi bose ko bihana bakihanira kureka bagahinduka. Nibabikora, kuva muri uwo mwanya, nzabaguma impande ubuziraherezo. Muntabaze, nzababarira. Mumpamagare nzabahindura Amen.

Malaki 3, Matayo 3, Yakobo 3;4 , Abefeso 6, Jean 6, Abafilipi 4, Umubwiriza 2 

Turagushimiye Mana ku bw’imbabazi n’urukundo udukunda, ukicisha bugufi, ukaza kuvugana n’ubwoko bwawe.  Amen 

Abazagerwaho n’ubu butumwa, bahamagariwe kwihana no kubukwiza hose. Tugomba kuburira abandi. Ni inshyingano zacu. 
